
Анатацыя. Вершы Максіма Багдановіча з цыклаў “Мадонны”, “Каханне і 

смерць”, “Эрас” з’яўляюцца выдатнымі ўзорамі эратычнай лірыкі, сагрэты 

асаблівай цеплынёй і шчырасцю, сцвярджаюць ідэю вечнасці гэтага высокага 

чалавечага пачуцця. Прыгажосць каханай у Янкі Купалы авеяна рыцарскай 

чысцінёй і цнатлівай далікатнасцю. 

Інтымная лірыка займае значнае месца ў творчасці песняра чыстае красы, 

менавіта ў вершах эратычнай тэматыкі Максім Багдановіч выявіў ідэал 

найвышэйшай прыгажосці, жаноцкасці, фізічнага і духоўнага хараства каханай 

жанчыны.  

Крымскі дзённік, які літаратуразнаўцы і крытыкі называюць “інтымным 

дзённікам” М. Багдановіча, прадстаўлены ў кнізе “Інтымны дзённік” (“Радыёла-

плюс”, 2006). У прадмове да выдання Рыгор Барадулін сцвярджае, што менавіта 

Багдановіч з’яўляецца першым прафесійным паэтам, які распачаў тэму эротыкі ў 

беларускай паэзіі і шмат у чым задаў ёй тон, паказаўшы іншым на прынцыповую 

магчымасць такіх інтымных, шчырых выказванняў: “Гэта ён першы ў нашай паэзіі 

прысягнуў чыстай красе велічнага і вечнага пачуцця. Напоўніў крывіцкую душу 

санцавітым трымценнем” [4, c. 6].  

У кнігу ўвайшлі неаднаразова друкаваныя творы беларускага класіка: вершы 

і пераклады, чарнавікі, нарысы і лісты, а непасрэдна “інтымны дзённік” – гэта 4 

старонкі алоўкавага тэксту, напісаныя ў 1915 годзе ў Крыму. Выдаўцы адразу ж 

адзначылі, што назва зборніка дадзена толькі для прыцягнення ўвагі чытача, бо 

нічога інтымнага там няма. Але гэтае сцвярджэнне відавочна памылковае, бо адзін 

з раздзелаў зборніка, у якім змешчаны вершы, што не ўвайшлі ў адзіны 

прыжыццёвы паэтычны зборнік паэта, мае назву “Эрас” – міфалагічнае 

ўвасабленне любові і сексуальнасці. 

Цыкл вершаў насычаны апяваннем пачуццёва-эратычнага боку кахання. 

Такім бачыцца верш “У космах схаваліся кветы чырвоныя...”. Каханне ў 

сусветным мастацтве часцей за ўсё выяўляецца менавіта праз чырвоны колер. 

Аўтар не называе, якія дакладна кветкі, але, магчыма, ружы – адвечны сімвал 

любові, які часцяком ужываўся ў творчасці такіх сусветна вядомых паэтаў, як 

Амар Хаям, Шарль Бадлер, Райнер Рыльке, Стэфан Малармэ, Франсуа Віён і інш. 

Трагізм верша ў тым, што чырвоныя кветкі не выканаюць свайго прадвызначэння, 

“звянуць”. Другі план верша вынікае з таго, што міжвольна напрошваецца 

аналогія паміж неапыленымі чырвонымі кветкамі і самім паэтам, паміж ім і яго 

згубленым каханнем:  

Ў космах схаваліся кветы 

чырвоныя, 

Кветы чырвоныя,  

Неапылёныя. 

Хцівасць жадання іх томіць 

таёмная, 

Томіць таёмная,  

Сіла няскромная. 

Але дарэмна ў іх сокі б’юць 

  шпаркія, 

Сокі б’юць шпаркія,  

Свежыя, яркія. 

Звянуць яны, тыя кветы 

чырвоныя, 

Кветы чырвоныя  

Неапылёнымі [2, c. 166]. 

Наступны верш гэтага ж цыклу адносіцца да ранніх твораў М. Багдановіча. 

Каханне, смерць, мастацтва, сусвет, зямная прыгажосць – усё гэта выяўляе сваю 

існасць у суаднесенасці са звычайнымі іх праявамі ў чалавечым жыцці: з кветкамі 

і дрэвамі, чалавечым абліччам і зорным небам, прадметамі быту і душэўнымі 

парываннямі, што стварае цэласную карціну, наводзіць на глыбокі роздум – усё 

гэта паэтычная спадчына М. Багдановіча. Паэт спавядаецца пра самае патаемнае, 

асабістае, што патрабуе чуласці і суперажывання ад слухача/чытача: 

Зірнуў, як між валос, між хмар калматых, цёмных 

Чырвоны маладзік 

І ўраз згадаў мне рад уздыхаў прыглушоных, 

І мук любоўных крык, 

І цела гібкага шалёнасць, ізвіванне, 

І п'яны, душны пах... 

…………………………………………. 

Ў грудзях сціскаецца гарачае дыханне, 

Кроў хваляй б’е ў нагах [2, c. 167].  

Чыста метафарычным, заснаваным на фальклорным матэрыяле, з’яўляецца 

наступны верш М. Багдановіча, які на першы погляд не мае ніякага дачынення да 

інтымнасці ў паэзіі. Пясняр чыстае красы пакінуў узор чатырохіктнага тактавіка 

“Хмурыя, цёмныя гудзяць і шэпчуць елі”, які цалкам базіруецца на стэрэатыпным 

вобразе “елкі”, што з’яўляецца цэнтральнай семай “прыгажосці”, “нявіннасці”, 

“шлюбу” і “эротыкі”. У народнай культуры асацыяцыя “елка – жанчына, жанчына 

– елка” грунтуецца не толькі на некаторым вонкавым падабенстве, але і на веданні 

сутнасці рэчаў. Аўтар даволі яскрава апісвае гарачыню двух сэрцаў, закіпанне 

крыві – каханне, тое светлае і незабыўнае пачуццё, якое яму давялося зведаць: 

Хмурыя, цёмныя гудзяць і шэпчуць елі. 

Бор чырванее на яснай зары. 

Грудзь вольна дыша, кроў калышацца ў целе, – 

Ціха цалую мяккі мох на кары. 

Сэрца гарачае да ствала прыжымаю, 

Ясныя слёзы на смалу ціха лью, 

Ў неба сінеючыя вочы падымаю, – 

Дзіўнае нешта грудзь калыша маю. 

Даўней цураўся я вас, сосны, елкі, 

У месцы пыльным і душным праклятым жыццё прайшло, 

А цяпер бачу я зялёныя іголкі, 

Чую, як глуха стучыць дзяцел у дупло. 

А цяпер бачу – неба борзда дагарае, 

Сам у гэтым свеце ледзьве-ледзьве гарыш; 

Ноч ідзе: месяц тонкі, белы выплывае 

Там, дзе падняла ель зялёны свой крыж [2, c. 168]. 

У паэтычным зборніку вершаў “Вянок” у раздзеле “Згукі бацькаўшчыны” 

змешчаны яшчэ адзін верш з адвечным беларускім топасам “явар і каліна”, які не 

ўвайшоў у цыкл “Эрас”, але таксама заслугоўвае ўвагі. Адразу згадваецца вядомы 

паэтычны твор “Явар і каліна” Янкі Купалы. Важнае месца явара ў нашай 

духоўнай спадчыне тлумачыцца незвычайнасцю яго паходжання: гэта хлопец, 

ператвораны ў дрэва праз праклён маці (зрэдку бацькі) або па сваёй волі пад 

ціскам абставін. Каліна ў славянскай традыцыі – расліна, якая надзялялася 

сімволікай цнатлівасці, а таксама магла выступаць сімвалам нешчаслівай 

жанчыны ці яе горкай долі, што звязваецца з горыччу калінавых ягад. Апошняе і 

адлюстраваў Максім Багдановіч у вершы, паказаўшы спачатку гармонію пачуццяў 

паміж закаханымі, перададзеную праз малюнак узаемаадносін дрэў, а пасля 

роспач дзяўчыны, якая страціла свайго каханага: 

Сумна мне, а ў сэрцы смутак ціха запевае: 

“Сьцежка ў полі пралегае, траўкай зарастае. 

Каля сьцежкі пахіліўся явар да каліны, – 

Там кахаліся калісь-то хлопец і дзяўчына. 

Ой, ішла дарога долам, ды ішла і горкай, – 

Не схавалася дзяўчына ад тэй долі горкай: 

Бо ляжыць яе дарожка, траўкай зарастае; 

Сумна глянуць, цяжка бачыць, жаль душу 

праймае” [1, c. 36]. 

Інтымная лірыка М. Багдановіча садзейнічае выхаванню пачуцця павагі да 

жанчыны, яе хараства, прыгажосці, прывабнасці і душэўнай чысціні. Аднаго 

жыцця мала, каб дарасці да разумення Максіма Багдановіча, да разумення яго 

ўнікальнасці, яго велічы, прастаты і крынічнай пранікнёнасці. У канцы прадмовы, 

змешчанай у інтымным дзённіку паэта, Рыгор Барадулін выказаў думку, што 

“ўвогуле паэзія – інтымны дзённік. І дзённік Максіма Багдановіча недасяжны 

сваёй адкрытасцю і вышынёй духу” [2, c. 9]. 

Інтымная паэзія ў ХХ стагоддзі пачала выяўляцца і ў лірыцы творах іншых 

паэтаў, сярод якіх не магчыма не згадаць першага народнага паэта Беларусі, 

“першай з вяршынь беларускага Эльбруса паэзіі” Янку Купалу. Цыкл вершаў 

“Эрас” быў напісаны Максімам Багдановічам у 1908–1909 гг., тады як 

фальклорна-рамантычную паэму “Яна і я” Янка Купала завяршыў 24 ліпеня 1913 

г. Менавіта яна ўвасобіла ў сабе любоўныя перажыванні герояў, выявіўшы іх у 

інтымных адносінах, а таксама ў паказе сумеснага жыцця людзей, што шукалі і 

тварылі сваё шчасце разам: “Культ каханай жанчыны, адзінай, “ненагляднай”, 

авеяны ў паэме паэзіяй рыцарскай высакароднасці. Ён перад Ёй “схіляецца” як 

перад багіняй. Ён для Яе абаронца, заступнік, верны і бескарысны спадарожнік у 

жыцці. Ён працаўнік, дзеля каханай гатовы перабудаваць увесь свет, зрабіць яго 

ўтульным і светлым. Ад любасці да Яе шматфарбным, багатым на гукі і пахі 

паўстае перад Ім навакольны свет. Усё, што ні зробіць Яна, Яму здаецца поўным 

чараў, незвычайнага хараства. Яна ўпрыгожыла сабой увесь свет, яго бясконцыя 

праявы, бо Ён глядзіць на ўсё вачамі закаханага <...> . Каханне з’яўляецца зарукай 

іх шчасця, перамогі святла ў барацьбе з нягодамі” [4, c. 699]. 

У ночнай цішы, у любым упаенні, 

У патаенні ад жыцця, людзей, 

Агонь душу і сэрца распрамене, 

Агонь гарачых, злучаных грудзей. 

 

I мнагацветныя акружаць нас вясёлкі, 

Маланкі залатыя замігцяць, 

А думкі нашы, верныя саколкі, 

Да неба з добрай весткай паляцяць. 

 

Так мілаванне к шчасцю след адчыне, 

А мілаванне – над царамі цар, – 

I будзеш век маёй ты гаспадыняй, 

А я твой вечна буду гаспадар [3]. 

Ідылічна і рамантычна паэт паказвае зямное, сялянскае каханне, 

замілаванасць, з якой мужчына часам паглядае на любую жанчыну: 

Садзіцца маё сэрца-ткаля ў кросенькі, 

Набіліцамі громка б'е, 

Кладуцца ўтоку гусценька палосанькі, 

Сучу я цэўкі для яе. 

 

Так шчыра з ёю ўзяліся дарэчы мы; 

Яна ўсё тчэ, а я сучу 

I ўкрадкаю любуюсь яе плечамі, 

За белымі грудзьмі сачу. 

 

Тчы, мая ткаля! Кроў твая ўзыгралася; 

Маланкай гойсае чаўнок. 

О, каб хаця аснова ўжо не рвалася! 

Каб моцны й спорны быў уток! [3] 

Трынаццаты раздзел паэмы мае назву “На сенажаці”. Вечнае, прыгожае, 

неўвядальнае на зямлі ператварылася ў шчодрую крыніцу эратычных вобразаў i 

матываў, якія аўтар найбольш ярка ўвасобіў менавіта ў гэтым раздзеле. Эротыка ў 

творцы цесна звязана з роднымi краявiдамi: каханне, магчымае на ўлоннi 

прыроды. У той жа час падкрэслена пачуццёвым выступае зліццё вуснаў у 

інтымнай лірыцы, дзе прызначэнне пацалунку не iндывiдуалiзаванае, 

абагульненае, шырокае. Лагічны працяг такога бачання – адлюстраванне акта 

кахання ў выглядзе “зліцця”, “прыпадзення”, “змяшэння”: 

Шчасна так, абняўшыся, ў траве плывём, 

Купаюцца у кветках ногі да калень, 

Шчокі, грудзі нам гараць, гараць агнём, 

Іскрацца вочы, цела просіцца пад цень. 

 

Сонца штораз больш у жылах кроў агніць, 

Калені штораз больш ласкоча нам трава, 

Блогасна аб сэрцы сэрца ў жары сніць, 

Жаданнем забыцця п'янее галава. 

 

Ногі падкасіліся і мне, і ей, 

Зліліся вусны з вуснамі самі сабой, 

Полымем прыпалі грудзі да грудзей, 

Змяшаліся мы з сонцам, з кветкамі, з травой [3]. 

Эратычная лірыка Максіма Багдановіча, Янкі Купалы з’яўляецца 

паказчыкам таго, што каханне, інтымныя перажыванні мужчыны і жанчыны – ва 

ўсе часы адна з самых хвалюючых сфер жыцця, на якую акцэнтуецца найбольшая 

ўвага і якая дагэтуль не страціла сваёй актуальнасці, а нават пераўзышла па 

ступені адкрытасці папярэдні этап жыцця беларусаў. 

